
						З пляцоўкі Вікікрыніцы

					

					


					
					
					Гэта старонка не была вычытаная
Праз усю творчасьць беларускага поэты, папершае, чырвонай пасмай праходзіць мотыў разладу паміж вострым разумовым аналізам і пачуцьцёвым захапленьнем. Халодны скэптыцызм думальніка і энтузіязм поэты — вось тыя два полюсы, паміж якімі хістаюцца чароўныя вершы беларускага песьняра. З аднаго боку, чыста разумовы пысымізм, мысьлі на тэму: "суета сует", "всяческая суета"; з другога боку, шчырае эмоцыянальнае захапленьне пекнасьцю прыроды, прыгаством душы чалавека ў некаторых момантах яе перажываньняў, як, напр., вобраз Мадонны ў творы "Вэроніка". Сам поэта хваравіта адчуваў сваю дваістасьць; ён сам сьведчыць, што душа яго ня ведала супакою:



Грудзі ныюць, цела вяне.

А спачыць ня можна мне:

Думкі з розуму ліюцца,

Пачуцьцё з душы бяжыць.(184)




У такіх простых словах поэта вылівае сумную скаргу на сваю душэўную дваістасьць. Сам, ня ведаўшы душэўнай гармоніі, ён дае наказ другім імкнуцца да яе. Ён гаворыць:



Жыві і цэльнасьці шукай,

Аб шыраце духоўнай дбай... (188)




Нялад з людзьмі, наўкольным грамадзтвам царскай Расіі гэтак сама яскрава выяўлены ў М. Багдановіча. У яго нярэдка вырываюцца горкія ноткі расчараваньня і сумленьня адносна людзей. Ён лічыць патрэбным напомніць песьняру гэтую сумную ісьціну:



Ведай, брат малады, што ў грудаёх у людзей

Сэрцы цьвёрдыя, быццам з каменьня,

Разаб'ецца аб іх слабы верш заўсягды,

Ня збудзіўшы сьвятога сумленьня... (193)




Поэта прасякнуты высокімі ідэаламі нацыянальнага і соцыяльнага вызваленьня айчыны, але ў яго душу закрадваецца мрачная думка аб тым, ці здужае яго пакаленьне выканаць гэтую гістарычную місію; ён зварачаецца да беларускага грамадзтва з горкім запытаньнем:



Таварышы-брацьця! Калі наша родзіна-маць

Ў змаганьні з нядоляй патраціць апошнія сілы,

Ці хваце нам духу ў час гэты жыцьцё ёй аддаць.

Бяз скаргі легчы ў магілу?

